
Азыркы мезгилде баланын орто мектепте алган 
билимин реалдуу турмуштук шартта колдоно алуусун 
эске алуу маселеси учурдагы билим берүүнүн негиз-
ги багыттарынын бири болуп саналат. Окуу процес-
сине карата мамиленин мындай коюлушу кыргыз 
адабият орто мектеп окутуу маселесине болгон му-
галимдин көз карашынын өзгөрүүсүнө алып келүүдө. 
Эгер мурда өтүлө турган окуу материалына мугалим 
өз алдынча даярданып, анан аны бала канчалык дең-
гээлде өздөштүргөнүн сабакта айтып берген жообуна 
карата баалап келген болсо, азыркы мезгилдеги орто 
билим берүүнүн мазмунун өзгөрүшүнө карай жаңыча 
мамиле кылуу зарылдыгы [1] күн тартибине коюлууда. 
Мындай шартта окуучунун адабий билимди канчалык 
кабыл алганы предметтик, социо-катнаштык жана 
өзүн-өзү уюштуруучулук компетенциялардын калып-
танышына карата аныкталгандыктан, мугалим окуу-
чуларга маалымат берүүдөн тышкары алардын ошол 
окуу материалдарын турмушта пайдалана алуусуна 
карай окуу иштерине көңүл бурганы маанилүү. 

Бул боюнча “Кыргыз адабиятынан” предметтик 
стандартты түзүүчүлөр: “Биз предметтик компетент-
түүлүк дегенде окуучулардын адабият предметинин 
тарамында түрдүү билимдерди, билгиликтерди жана 
көндүмдөрдү колдонуу жөндөмдүүлүгүн жана кийин-
ки билим алуусунда да практика жүзүндө ушул билим-
дерин колдонуп кете алуусун түшүнөбүз. Окуучунун 
окуу ишмердүүлүгүнүн сапатын аныктоодо предмет-

тик компетенттүүлүк алдыңкы катардагы жетекчи 
компетенттүүлүк болуп эсептелет” [2] деген пикирин 
билдиришет. Мындай маалыматты адабият мугалим-
дери жөн гана айтылган пикир катары карабастан, 
орто мектепте окутулуп жаткан бардык сабактарды 
уюштурууда колдонууга тийиш. Предметтик компе-
тенциялар ар бир окуучуда ар түрдүү шартта калып-
тана турганын эсепке алсак, анда мугалим баланын 
адабияттык түшүнүктөрдү анын сезимине жеткирүү 
максатында турмуштук кырдаалда гана ачылууга ти-
йиш болгон эпизоддорду тандап, ошого байланышты-
рып адабий чыгарманын мазмунун ачып берүү зарыл-
дыгы турат. Албетте аны тигил же бул адабий чыгарма 
менен чектөө туура эмес. Ошондуктан компетенция-
ны калыптандырууну баланын окуу тексттин турмуш 
менен болгон байланыштуулугуна карап, ал текстте 
берилген мазмундун идеясы акын же жазуучунун 
көтөргөн проблемасын түшүндүрүүгө негиз берүүчү 
окутуунун ык-формаларын тандоого мугалимге жол 
берет. Маселен биз окуучунун турмуштук көйгөйлөрдү 
түшүнүп чечүү же өзүнүн адабият сабагынан алган би-
лимин пайдаланып жеке иш-аракетинде аткарылуучу 
өзүн-өзү уюштуруучулук компетенциясын жүзөгө 
кандай ашыруусу мүмкүн экендигин билүү максатын-
да Турар Кожомбердиевдин чыгармачылыгын өздөш-
түрүүгө тиешелүү сааттарды пайдаландык. Акындын 
чыгармачылыгын өз алдынча окуп, аны класстары 
менен бөлүшкүсү келген окуучулар негизги ойлорун 

окуучулук презентация аркылуу ачыкка чыгарганы 
талапка туура келет. 

Автордун чыгармаларында жайгашкан ойду ар 
бир окуучу өзүнүн жан дүйнөсүнө жакын турмуштук 
маселелерге байланыштырып аңдаштырат. Мындай 
шартта алардын ою бир жерден чыкпай түрдүү багыт-
ка ооп кетиши мүмкүн [3]. Мугалим алардын бере тур-
ган ойлорун кандайдыр бир жалпылыкка ээ кылышы 
үчүн аларды биргелешип иштөөгө чакырат. Акындын 
ырлардагы бирдиктүү идеяны табуу үчүн окуучулар 
окуучулук презентацияга киришүүдөн мурда жеке 
ойлорун ортого салып, эмне маселени класска алып 
чыгууну пландаштырышат. Албетте мындай иш чара-
ны жеткиликтүү аткаруу үчүн балдарга мугалимдин 
жардамы керек. Окуучулардын аткарган иштери бир 
бүтүн максатка баш ийип, класстагы башка окуучу-
ларлын кызыгуусун пайда кылышы үчүн мугалим бал-
дардын турмушу менен тикелей катышы бар пробле-
маны көтөрүп чыгууга тийиш.

Ырас окуучулук презентацияга алып чыга турган 
маселе ар түрдүү болушу мүмкүн. Мында мугалим 
класстагы окуучулар көтөргөн проблемага артыкчы-
лык берип, алар коомчулукка эмне айткысы келгенин 
колдоп турганы балдардын кызыкчылыгын ойготуу 
менен аларды социалдык чөйрөдө активдүү жаран 
катары өз көз карашын айтууга шыктандырат. Айрым 
учурда окуучулар топтошуп маселе көтөрүүдө бир пи-
кирге келбей ар бири өз оюн таңуулай башташы толук 
мүмкүн. Мындай шартта адабият мугалим адабий чы-
гарманын адамдын жан дүйнөсүн ойготууга карата 
тандалып алынган проблеманын өзгөчөлүгүн түшүн-
дүрүү менен бирге адабий чыгарма аркылуу коом-
чулукка жеткен көйгөй таасирдүү болооруна маани 
бергени жөндүү. Биздин практикада окуучулар Турар 
Кожомбердиевдин чыгармаларынан обондуу ырлары-
на көңүл бурган учурлар көп кездешти. Өзгөчө анын 
обондуу ырлары азыркыга чейин социалдык чөйрөдө 
ырдалып, акын бул ырлары менен да өзүнөн кийин-
ки муундун адабий-эстетикалык табитинин калып-
тануусуна зор таасирин тийгизип жатканын көрүүгө 
болот. Жаңы муундагы предметтик стандарт адабий 
чыгарманы өнөр катары таанып-билүүгө айрыкча 
маани бергендиктен, акындын чыгармаларын үйрө-
нүүдө баланын обондуу ырды кадимки окула турган 
лирикалык чыгармадан айырмалап, анын айырмасын 
мүнөздөгөн белгилерди үйрөтүү маселеси да балдар-
га адабий чыгарманы өнөр катары таанытууга жалпы 
жонунан маанилүү кызмат кылат. Эгер балдардын 
арасында обондуу ырды өз деңгээлине жеткире ырдай 
турган мүмкүнчүлүгү болсо, мугалим окуучунун мын-
дай иш-аракетине таянып, адабияттын музыка менен 
болгон байланышын чечмелеп бергени сабактын мак-
сатынын эффективдүү болушуна таасирин тийгизет. 
Ал өзүнчө бир шыкты талап кылган жөндөмдүүлүк 
болсо да мындай ык-усулдар баланын өнөр таанууда-
гы социо-маданий мазмундагы компетенциялардын 
калыптануусуна маанилүү роль ойнойт. 

Эгер мугалим бул багытта окуучулук презентация-
ны туура уюштура алган болсо, адабий чыгарманын 
искусствону бир түрү катары аткарууга мүмкүн болгон 
ички табиятын ачууга, анын музыка менен байланы-
шын түшүндүрүүгө ыңгайлуу шарт түзүлөт. Албетте 
окуу программасы Турар Кожомбердиевдин чыгар-

маларынын ичинен “Апа” поэмасынан үзүндү оку-
тууну сунуштагандыктан, балдардын акындын адабий 
чыгармаларынан ушул багыттагыларын тандап алуу 
ала турган билимди тереңдеткендик болуп эсептелет. 
Окуучуларга бул тематикадагы акындын чыгармала-
рын сунуш кылууда мугалим акындын эненин обра-
зын кандай ырларында түзүп чыкканына токтолуп, ал 
лирикалык чыгармаларда анын улуулугуна көңүл бу-
руп окурманга бир нече аспектиде түшүндүрүүгө ара-
кет кылганын өзү айтып бергени оң. Ырлардын ара-
сынан айрымдарына токтолуп, шарты келген жерде 
ырдын өзүнөн үзүндү окуп, анда айтылган ойлордун 
маанисин чечмелеп жеткире түшүндүрүп, анан окуу-
чуларга тапшырма берсе алардын иштөөсүнө кеңири 
чыгармачыл жол ачылганын көрүүгө болот. Маселен 
биз окуучулардын окуучулук презентациясы туура 
мазмунда аткарылыш үчүн акындын төмөнкү сапта-
рына талдоо жүргүздүк: 

 Тагдыр кээде алып кетет керекти
 Алмаштырып берип коет бөлөктү.
 Апа сенин алп мойнуңдун ордуна
 Улуп-уңшуп кучактадым теректи...

 Тузсуз жеген сыяктандык тамакты
 Караңгылык уялады кабакты,
 Апам кетип, от ажырап табынан,
 Жетим кылды чайнек, чыны табакты.

- деген саптарды окуучулар менен бирдикте талдап, 
алгач берилген саптарга карата алардын оюн угуп, 
реалдуу жашоо-турмушта анын канчалык экени окуу-
чуларга толук жетүү үчүн ыр түрмөктөрдө катылган 
үйдүн энесиз калышына басым жасайт. Акын берген 
ойду балдарга түшүндүрүү максатында ар кандай ык-
тарын издейт. Биз бул ыр түрмөктөрдү улам бир топко 
окуп берүү менен алардын түшүндүрмөсүнө маани бе-
рип, эне жок болсо үйдүн куту кетип калаарын туюнт-
кан саптардагы аянычтуу элести көз алдыга тартууга 
аракет кылдык. Сабакта автор берүүгө аракет кылган 
ойду элестетип түшүнгөн балдар окуучулук презен-
тацияда Турар Кожомбердиевдин “Апа жана космо-
навт”, “Апанын ыры”, “Акын жана апа”, “Ырдайт эне” 
“Эне жана коломто”, “Эне жана от”, “Эне жүрөгү”, “Апа 
колу”, “Апа, бала жана түн”, “Түн жана апа”, “Апа жана 
үмүт”, “Апа болуу бактысы” деген сыяктуу ондогон 
ырларынын мазмунун пайдалана алышат. 

Мындан окуучулар акындын ырларынан эне те-
масын кеңири жазганын жакшы билишип, анын ар 
бири бул тематикада ойду тереңдетүү менен ар тарап-
туу түшүнүүгө мүмкүнчүлүк алат. Ошондой эле балдар 
кандай формада ыр саптары акындын жеке тагдыры 
менен байланыштуу экенин сезишет [4]. Ушул темада 
жазылган ырлары анын бала кезинде өткөн турмушу 
менен тыгыз катышта тургандыктан, ар бир сапта 
эненин камкордугун күткөн жаш баланын элеси тү-
зүлүп, ал лирикалык каарман тууралуу окуучулар көп 
түрдүү пикирин окуучулук презентацияга алып чыга 
алышат. Маселен:

“Мүрзөң тымтырс. Кесе тиштейм бармакты,
Сезем жонду качыраткан салмакты.
Өбөөр элем, өзүң эмес апаке
Өңү сага кебетелеш арбакты,” - 

-деген акындын балдардын жүрөгүн титиреткен сап-
тары да класстын талкуусуна коюлуп, айтылган маани 



вестник бишкекского гуманитарного университета

191

окуучулар тарабынан ар түрдүү мазмунда айтылган 
элестүү образда чагылдырылып, алар бири-бирине 
идеялык мазмунду жеткирүү үчүн мындан башка да 
саптарды пайдаланууга жетишкен.

Топ менен иштеген балдар акындын эне жөнүн-
дөгү ырларынан муңдуу саптарга басым жасап, анда 
орун алган эне-баланын мамилесин өзүнчө бөлүп 
көрсөтүү өзгөчө мамиле жасашат. Презентацияга түр-
дүү аталыштагы акындын чыгармаларынан болсо да 
окуучулар темага кайрылууда дайыма муңайым абал 
күйпөлөктөгөн эненин образын элестетүү менен тал-
доо иштерин алдыга алып чыгат. Талкуу эне тема-
сында жүргөндүктөн, балдардын анализи өздөрү аң-
даштыргандай, энени бала, бешик, очок, ж. б. менен 
байланыштырып, эне дайыма баласы үчүн кам көргөн 
аракетинде көркөм образга ээ болот. Өзгөчө окуучлар 
презентациясында эненин мээримдүү, камкор, жар-
кылдаган ачык мүнөзүн алып чыгуу менен айрыкча 
очоктун тегерегинде тирлик кылган элесине басым 
жасашкан. Балдар элестеткен көркөм образ эненин 
аялдарга тиешелүү бардык сапатына эмес, аны тур-
мушка жакындатып турган эненин отту айланып, 
очоктун тегерегинде өткөн көрүнбөс жашоосун би-
ринчи планга алып чыгат. Аны акын:

 “Эч бир үйдү андай кырсык чалбасын
 Эч бир бала антип башты салбасын.
 Апалары мезгили жок кош айтып
 Аталары бешик термеп калбасын” –

деген саптар аркылуу берсе, балдар мында айтылган 
ойду жеке көз караштары менен бири-бирине жетки-
ре алат.

Андан соң мугалим балдардын окуучулук презен-
тациясын акындын “Апа” поэмасы байланыштырса 
сабактын таасири артат. Эгер балдарга акындын өмүр 
жолун терең түшүндүрүүнү кааласа адабият мугалими 
поэманын идеялык мазмуну анын жеке турмушунан 
алынганына токтолгону жөндүү. Автор “Апа” поэма-
сында согуш маалындагы тылдагы турмуш сүрөттөп, 
тамак-аштын тартыштыгына көңүл бурса, окуучу-
лар акындын балалыгы дал ошо жылдарга туура келе 
турганына басым жасашат. Үйдөгү оокаттын баары, 
тирликтин бүт түйшүгү энелердин мойнунда экенин 
элестетүүчү кырдаалды түзө алышат. Балдар өз ара 
талдоо учурунда эненин каардуу согуш мезгилиндеги 
абалына да терең маани беришип, аны ар кыл саптар 
аркылуу бири-бирине жеткире түшүндүрүүгө басым 
жасашат. Чынында мындай мисалдар окуучулук пре-
зентациянын ролун жогорулатып, акындын ыр сапта-
рын кеңири талкууга алууга мүмкүнчүлүк берет. Ант-
кени акын аны ыр саптарында элестүү чагылдырып 
бере алган, башкача айтканда: 

 “Кызылчадан күүгүм кайтат майышып
 Мени менен кирет тезек жайышып,
 “Кана нан!” деп иним чуркайт алдынан
 Карбаластайт кабыргасы кайышып” 
 Ошол нанды бөлүп жебей апаке...
 Оозум кетет уу жегендей ачышып”

турган абалдагы эненин элеси менен ошол мезгилде 
бала болгон акындын (лирикалык каармандын) обра-
зы окуучулардын көңүлүн өзүнө бурбай койбойт. Ырас, 

окуучулардын презентациясы Т.Кожомбердиевдин 
балалыгын, тылдагы жалпы кыргыз турмушун, андагы 
кыйынчылыкты, оор ачкалыкты, эненин мойнуна түш-
көн оорчулукту, энелердин эркин жана аны кабагым-
кашым дебей көтөргөн майышпас реалдуу турмуштук 
аракетин эненин образы аркылуу түзүүгө жетишет. 

Балдар чакан поэманын беш бөлүмдөн тураарына 
да көңүл бура алышат. Ошондой эле окуучулар поэма 
өзүнчө бир кызык ой менен берилген мудугар элинде 
“аял” деген сөздүн жоктугуна, токсондогу кемпирди 
да, секелек кызды да “апа” дешээрине маани да бери-
шет. Андан соү алар талкуу учурунда энени сыйлабоо 
чоң күнөө экенине басым жасашып, андай кылмыш 
үчүн аябаган катуу жаза колдонуу керектигин акын-
дын ырларынан түшүнүшөт. Акын “Апа” деген сөздү 
терең философиялык мазмунда карап, эненин жа-
шоодогу ролуна айрыкча маани берүүдө анын ушул 
аталыштагы символикалык образ катары көп нерсени 
мисал катары айта алышат. Андан “апа” – бул жөн эле 
сөз эмес, ыйык сөз болооруна, эгер бала андай мил-
детин сезбесе Кудай менен Эненин алдында акаарат 
кылганга тете иш экенин балдардын талкуусу ачып 
берет. Ана менен катар окуучулар энеге акыр аягына 
чейин ушул урмат-сый көрсөтүүнү, аны менен кошо 
сүйүү, сагыныч, куса болуу сезимдери бирге жүрө тур-
ганын жеткире бере алышат. Эненин арманы, күйүтү 
балдары үчүн жасаган эмгеги менен кошул-ташыл бо-
луп жип сыяктуу үзүлбөй жүрүп отураарын да балдар 
ирети менен айта алышат. 

Окуучуларды топко бөлүү чыгармада берилген 
акындын оюн толуп-ташып жеткирүүгө мүмкүнчүлүк 
түзөт. Окуучулар түзгөн презентациядагы мазмун бул 
образды ар башка өңүттөн толуктаган, кеңейткен көз 
караштарды берет. Аны менен кошо балдар акындын 
“Эне жана отт”, “Апа жана космонавт”, “Эне чымчык”, 
“Арча бешик”, “Тикенек бешик”, “Апанын ыры”, “Кыр-
гыз күнү”, “Эненин да, эмгектин да баатыры”, “Чака-
дагы жылдыздар”, “Түн жана апа”,”Каргашалуу элес-
тер” ж. б. лирикалык чыгармаларында айтылган ойлор 
менен өз пикирлерин толуктай алышат. 

Жыйынтыктап айтканда, окуучулук презентация 
акындын ырларына талдоо жүргүзүү менен эненин 
кадырын сезбей тайраңдаган балдардын жан дүйнө-
сүнө бүлүк салып, эркелигине салып маани бербей 
келген бир катар турмуштук кырдаалдын башын ачуу-
га мүмкүнчүлүк жаратат. Анын натыйжасында ар бир 
окуучуда билимин турмуш байланыштуу кароосунда 
өз билимин колдонууга карай милдеттер чечиле тур-
ганын көрүүгө болот. 

